
Kalaallit Nunaanni aatsitassarsiorfinnut aatsitassanullu nuna tamakkerlugu 

malittarisassaqartitsinissamik Naalakkersuisut inatsisissamik 

siunnersuuteqarnissaannut peqqussuteqarnissamut Inatsisartut aalajangiiffigisassaattut 

siunnersuut.  

(Inatsisartunut ilaasortaq Juno Berthelsen, Naleraq) 

 

pillugu  

 

siunnersuutip aappassaaneerneqarneranut 

 

Inuussutissarsiornermut Aatsitassanullu Ataatsimiititaliap 

 

 

ISUMALIUTISSIISSUTAA 

 

 

Ataatsimiititaliap suliarinninnermini inuttarai: 

 

Inatsisartunut ilaasortaq Mimi Karlsen, Inuit Ataqatigiit, siulittaasoq 

Inatsisartunut ilaasortaq Juno Berthelsen, Naleraq, siulittaasup tullia 

Inatsisartunut ilaasortaq Napaartoq Isak Petrussen, Demokraatit 

Inatsisartunut ilaasortaq Aqqalu C. Jerimiassen, Atassut 

Inatsisartunut ilaasortaq, Vivian Motzfeldt, Demokraatit  

 

UKA2026-mi ulloq 1. oktober 2026 siullermeerinninnerup kingorna ataatsimiititaliap 

siunnersuut misissorpaa.  

 

Siunnersuutip imarisaa siunertaalu 

Kalaallit Nunaanni aatsitassarsiorfinnut ataatsimoorussamik nuna tamakkerlugu tamanut  

atuuttumik piumasaqaatinik malittarisassaqartitsinngilaq, soorlu teknikikkut  

aatsitassarsiorfinni silaannarissarfeqarnissamut, aatsitassarsiorfiup iigartai qanoq  

patajaatsigissanerannik, sillimaniarnermut piumasaqaatit il. il. 

  

Tamanna tunngavigalugu siunnersuutigineqarpoq Kalaallit Nunaanni aatsitassarsiorfinnut 

aatsitassanullu nuna tamakkerlugu malittarisassaqartitsinissamik Naalakkersuisut 

inatsisissamik siunnersuuteqarnissaannut peqquneqassasut. 

 

Siunnersuutip Inatsisartunit siullermeerneqarnera 

Siunnersuutip Inatsisartuni siullermeerneqarneranut atatillugu Naalakkersuisut ima 

allannguutissatut siunnersuummik saqqummiussipput:  

 

 

 

 

” Tamanna tunngavigalugu allannguutissatut siunnersuut manna saqqummiunneqarpoq:  

Aatsitassarsiorfinnik aaqqissuussinissamut teknikikkut piumasaqaatitalinnik maleruagassanik 

suliaqarnissamut inassuteqaateqarluni aningaasalersuinissamullu siunnersuuteqarluni 

nassuiaammik, UPA2027-mi saqqummiunneqartussamik, suliaqarnissamik Naalakkersuisut 

peqquneqassasut.” 

 

 

Siunnersuutip siullermeerneqarnerani ataatsimiittarfimmi oqallinneq imartooq 

ingerlanneqarpoq, nunatsinnilu pinngortitap pisuussutaasa atorluarneqarnissaat pillugit 

isumaqatigiiffiulluni, tamannali akisussaassuseqarluartumik sinaakkutillu eqqortut malillugit 

pissasoq. Sammisaq siammasissoq pinngortitamik avatangiisinillu illersuinermut 

tunngassutilik eqqartorneqarpoq. 

 

Naalakkersuisut allannguutissatut siunnersuutaat saqqummiunneqartoq 

tunuliaqutserneqarlunilu paasinniffiuvoq.  

 

Tamanna tunngavigalugu siunnersuut Inuussutissarsiornermut Aatsitassanullu 

Ataatsimiititaliamut suliassanngortinneqarpoq. 

 

Siunnersuutip aningaasaqarnikkut kingunerisassai 

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut. 

 

Aalajangiiffigisassatut siunnersuummi allaqqavoq inatsisissatut siunnersuummik 

nalinginnaasumik saqqummiussinermit suliassap annertunerulaarnissaa 

naatsorsuutigineqartoq, tamannalu AC-fulmægtig ukiumut suliarisassaata iluitsut nalinga kr. 

500.000 missingersuutigineqartoq. 

 

Ataatsimiititaliap siunnersuummut oqaaseqaatai   

Aatsitassarsiorfinni ineriartorneq annertunerusoq anguneqarsinnaappat tamanna nunatsinnut 

pingaaruteqartorujussuussasoq ataatsimiititaliamit maluginiarneqarpoq. Kalaallit Nunaat 

periarfissagissaarpoq, tamannalu atorluarneqartariaqarpoq.  

Taamaattumik ataatsimiititaliaq aamma isumaqarpoq siunnersuut pissanganarlunilu 

iluaqutaassasoq.  

 

Aatsitassarsiornerup iluani teknikikkut piumasaqaatinik naammassinnittumik 

malittarisassiornissap suliarujussuunissaa Naalakkersuisunit ilisimatitsissutigineqartoq 

ataatsimiititaliamit maluginiarneqarpoq, taamatullu malittarisassanik suliaqarnermi immikkut 

ilisimasalinnik avataaneersunik ikiorneqarnissaq pisariaqassasoq. Tassunga atatillugu 

Naalakkersuisunit ilanngullugu ilisimatitsissutigineqarpoq suliassaq aningaasatigut 

sinaakkusiussatut siunnersuutigineqartumut 500.000 kr.-inut naammassineqarnissaa 

naatsorsuutigineqanngitsoq. 

 

Ataatsimiititaliap inassuteqaatai 

 

 

• Amerlanerussuteqartut Demokraatineersut, Inuit Ataqatigiinneersut aamma 

Atassummeersut Naalakkersuisut allannguutissatut siunnersuutaat 

akuerisassanngorlugu inassutigaat.   

Ataatsimiititaliap taama oqaaseqaateqarluni isumaliutissiissummilu allassimasutut 

paasinnilluni siunnersuut aappassaaniigassanngortippaa. 

 

 

 

 
 
 
 
 
 
 

 

 

 

 

 

 

 

 

Mimi Karlsen 

Siulittaasoq 

 

 

 

 

 

 

 

 

 

Juno Berthelsen  

Siulittaasup tullia 

 

 

 

Napaartoq Isak Petrussen 

 

   

 

 

 

 

 

 

 

Aqqalu C. Jerimiassen 

 

 

 

 

 

 

 

Vivian Motzfeldt 

